
Annotatsiya: Ushbu maqolada qadimgi turkiy xalqlarning sanitariya va 

gigiyena sohasidagi qarashlari, tozalik madaniyati, tibbiy-gigiyenik tafakkurining 

shakllanishi hamda ularning kundalik turmush tarzidagi aks-sadosi tahlil qilinadi. 

Qadimgi yozma manbalar — “Orxun-Enasoy bitiklari”, “Devonu lug„otit turk” va 

qadimgi uyg„ur tibbiy matnlaridagi misollar asosida turkiy xalqlarda tozalik, sog„lom 

hayot tarzi va poklikka bo„lgan e‟tibor yoritilgan. 

Kalit so‘zlar: qadimgi turklar, gigiyena, sanitariya, tozalik, “Devonu lug„otit 

turk”, uyg„ur matnlari, tibbiy madaniyat. 

 

Turkiy xalqlarning qadimiy madaniyatida tabobat, gigiyena va sog‗lom turmush 

tarziga oid qarashlar alohida o‗rin tutadi. 

O‗rxun-Enasoy bitiklari, qadimgi uyg‗ur tibbiy matnlari hamda turli leksik izohlar 

orqali ularning kundalik turmushi, ovqatlanish tartibi, kiyim-kechaklari va tozalik 

haqidagi qarashlarini tiklash mumkin. Qadimgi turkiy til manbalarida uchraydigan bir 

qator so‗zlar nafaqat lingvistik hodisa, balki etnomadaniy va tibbiy-gigiyenik 

tafakkurni o‗rganishda muhim manbadir. Asosan qadimgi turkiy tilli yozma manbalar 

va turli tillarda o‗rin olgan sanitariya – gigiyena bilan bog‗liq so‗z va atamalarni 

quyidagicha tasniflash mumkin: 

Tozalik va poklikka oid atamalar: 

Qadimgi turkiy xalqlarda atrof-muhit, uy-joylarni toza tutish, kiyim-kechaklar 

pokligi va ularning mavsumiy kiyilishiga e‘tibor berish, toza suv va oziq-ovqatni 

asrash, ruhiy va ma‘naviy jihatdan inson qalbi pok bo‗lishi muhim sanalgan. 

Qadimgi turkiy tilda ko‗p uchrab, bugungi kungacha turkiy xalqlarning ko‗pchiligida 

saqlanib qolgan ―aryg‗‖ so‗zi ―toza, pok‖, ―aryg‗lyg‗‖ so‗zi esa ―tozalik, poklik‖ 

ma‘nolarida keladi. O‗zbek tilining ayrim shevalarida ―ariq‖, ―ariqqina (qiz)‖ 

ko‗rinishida uchrab, ham chiroyli, ham toza ma‘nolarida qo‗llaniladi. 

Shu o‗rinda aytib o‗tish kerakki, o‗zbek tilidagi ―artmoq‖ (tozalamoq, artib 

tozalamoq, kirni ishqalab ketkazmoq) va ―arimoq‖ (borligi ketmoq, yo‗qolmoq — bor 

holatda davom etayotgan narsalar haqida) fe‘llarining negizi qadimgi turkchadagi 

―aryg‗‖ so‗zi bilan bitta ildizdan. Ilk bor Tonyuquq bitiktoshi (720-yillar)da ―aryg‗ 

ubuty yig‖ – ―pokning uyati yaxshi‖ jumlasida bu so‗zga duch kelinadi. 

Qadimgi uyg‗ur matnlarida ―et-ozin aryg‗ yuv(n)up yangi aryg‗ to‗n kedip – 

badanini toza yuvib, aryg‗ to‗n (kiyim) kiyib‖ degan jumlalar uchrashi ham o‗sha 

kezlarda turkiylar jamiyatida inson tanasini yuvib, badanni pok va toza tutish hamda 

yangi kiyimlar kiyib yurish yuksak qadrlanganidan dalolat beradi. Shuningdek, 

uyg‗urcha tibbiy matnlarda inson tana a‘zolarini yuvib yurishga katta e‘tibor 

qaratilganini quyidagi ma‘lumotlar tasdiqlaydi: ―buruni aryg‗ yuv(p) – burunni toza 

yuvib‖ va hokazo. 

Qadimgi turklar jamiyatida tozalikka, poklikka rioya qilish yaxshi fazilatlardan 

hisoblangani, uning zid, teskari bo‗lgan holatlarga salbiy qaralgani o‗sha davr 

yozma manbalarida keltirilgan bir qator so‗z, atama, ibora va maqollar orqali o‗z 

tasdig‗iga ega. ―Devonu lug‗atit turk‖da ―kirlandi – kir bo‗ldi. To‗n kirlandi – to‗n kir 

bo‗ldi (kirlanur, kirlanmak)‖ mazmunida ochiqlanadi. Qadimgi turklarda kiyim-

kechak, ust kiyim ma‘nosida ―to‗n‖ (ton) so‗zi qo‗llanilgan bo‗lib, Mahmud Koshg‗ariy 

bu so‗z bilan bog‗liq quyidagicha misollar keltirgan: ―qaqach – kir; to‗n qaqach bo‗ldi 

– kiyim kir bo‗ldi‖; ―to‗n is(ish) bo‗ldi – to‗n (kiyim) islandi, kirlandi.‖ 

Qadimgi turklarda oziq-ovqat mahsulotlari, un, yog‗, suv toza saqlanishi uchun 

maxsus idishlardan foydalanishga alohida ahamiyat berilgan. Ayniqsa, suvni toza 

saqlash uchun suv idishlarining og‗zini mahkam berkitib yurishga harakat qilinganini 

―Devonu lug‗atit turk‖dagi ―to‗qaqliq yigaç – suvni toza saqlash uchun idish og‗zini 

bekitishga mo‗ljallangan yog‗och‖ deb ochiqlanishida ham tasdiq topadi. 

Qadimgi turklarda qo‗l va yuzni yuvib yurish, yuz-qo‗lni toza tutish uchun 

yonida dastrumol saqlashga ham e‘tibor berilgan. Mahmud Koshg‗ariy ―suvluq – 

dastrumol‖, ―ulatu – burun artadigan ipaklik (dastrumol), qo‗yinda saqlanadi‖ deb 

yozar ekan, ulardan biri sochiq, dastrumolni, ikkinchisi esa odamlar doimo yonida 

olib yuradigan mato yoki lattani anglatgan bo‗lishi mumkin. 

Ko‗pchilik elat va urug‗lari o‗sha kezlarda ko‗chmanchi hayot kechirgan 

turkiylarda suvda cho‗milish, suv manbalarida poklanish odati bo‗lgani ―Devonu 

lug‗atit turk‖da uchraydigan quyidagi ma‘lumotlar orqali o‗z isbotini topadi: ―er suvga 

qardy – odam suvda tozalandı‖; ―cho‗mdi – cho‗mdi, sho‗ng‗idi; o‗g‗lan suvda 

cho‗mdi – bola suvda cho‗mdi, sho‗ng‗idi‖; ―ul men birla suvda cho‗mrushdi – u 

suvga sho‗ng‗ishda men bilan bahslashdi‖ va boshqalar. 

Qadimgi turklarda hojatxona madaniyati bo‗lganini ―Devonu lug‗atit turk‖da 

uchraydigan ―chumushluq – hojatxona‖ so‗zi tasdiqlaydi. Uy-joylarining bir qismi 

o‗tov – chodirlardan, bir qismi esa bino – imoratlardan iborat bo‗lgan qadimgi turk 

jamiyatida yashash joylarining toza tutulishiga e‘tibor qaratilgan. ―Devonu lug‗atit 

turk‖da ―suburgu – supurgi‖, ―supurindi – supurindi, axlat‖ kabi so‗zlar uchrashi buni 

tasdiqlaydi. 

Qadimgi turk jamiyatida kishilarning soch va tirnoqlarini olib yurishlariga 

alohida e‘tibor qaratilgan. ―Devonu lug‗atit turk‖da ―sachtashdi – soch olishdi; ular 

ikki sachtashdi – ular bir-birining sochini olishdi‖ degan jumla uchrashi buning 

yorqin misolidir. 

Mahmud Koshg‗ariy ―isriq – isiriq; bolalarning boshlariga tushadigan yaralarni 

yoki ko‗z tegishidan bolalarni davolaganda aytiladigan so‗z; (isiriq) tutatiladi va 

bolaning yuziga tutunini ‗isriq-isriq‘ (ey jin, es-hushingni yo‗qot!) deb tutiladi‖ deb 

yozadi. O‗zbeklarda uy-joylarni toza tutish, epidemik kasalliklardan saqlash uchun 

isiriq tutatish, ―ko‗z tegmasin‖ bilan bog‗liq urf-odatlar bajarilgan. 

Yuqorida aytilganidek, faqatgina uy-joylar emas, mol qo‗ralarini ham 

dezinfeksiya qilish ishlari olib borilgan. Umuman olganda, o‗lat – ―keng tarqalgan‖ 

chog‗larda xonadonlarda isiriq tutatish ancha keng qo‗llaniladigan usullardan biri 

hisoblanib, buni qirg‗izlarda ham mol qo‗rasining atrofi va chiqindilardan tozalash 

orqali ―sanitariya-epidemiya‖ choralarining o‗tkazilgani, qo‗ra tegrasida isiriq yoki 

archa tutatish ishlari amalga oshirilgani tasdiqlab turibdi. 

          Xulosa: 

          Qadimgi turkiy xalqlarda sanitariya va gigiyena masalalari nafaqat 

kundalik hayotning bir qismi, balki ularning madaniyati, dunyoqarashi va ruhiy 

hayotining ajralmas bo‗lagi bo‗lgan. Turkiy ajdodlar tozalikka, poklikka, tanani, 

kiyim-kechakni, uy-joyni, hatto ichki dunyoni pok tutishga alohida e‘tibor berganlar. 

―Arig‗‖ – ―taza‖, ―pok‖ degan so‗zning qadimgi turk bitiklarida uchrashi ularning tibbiy 

va axloqiy tafakkuri yuqori darajada bo‗lganini ko‗rsatadi. 

Qadimgi turklar uchun tozalik – bu nafaqat jismoniy, balki ma‘naviy poklik 

ramzi edi. Tana, kiyim, ovqat va suvni toza saqlash, yuz va qo‗lni yuvib yurish, 

dastro‗mol olib yurish kabi odatlar ularning madaniy qadriyatlari sifatida 

shakllangan. ―Devonu lug‗atit turk‖dagi so‗z va iboralar shundan dalolat beradiki, 

ular suvda cho‗milish, kiyimni yuvish, supurish va ifloslikdan saqlanishni kundalik 

hayotda muhim deb bilganlar. 

Bundan tashqari, qadimgi turkiy xalqlarda uy-joylarni, hovlilarni va molxona 

atrofini toza tutish, ifloslik va chiqindilardan tozalash, hattoki dezinfeksiya 

maqsadida isiriq yoki archa tutatish kabi usullar ham mavjud bo‗lgan. Bu holatlar 

o‗sha davrdayoq gigiyena va epidemiologik nazoratning dastlabki ko‗rinishlari 

sifatida baholanishi mumkin. 

Shuningdek, ular sog‗lom turmush tarziga qat‘iy amal qilganlar: toza suv 

ichish, foydali ovqatlar iste‘mol qilish, tana parvarishiga e‘tibor berish va ruhiy 

tozalikni saqlash orqali organizmni sog‗lom tutishga harakat qilganlar. 

Xulosa qilib aytganda, qadimgi turkiy xalqlar gigiyena va sanitariya borasida 

juda yuksak qarashlarga ega bo‗lgan. Ularning tozalik haqidagi tasavvurlari hozirgi 

zamonaviy tibbiyot gigiyenasi bilan uyg‗un tushadi. Bu esa, ajdodlarimizning hayot 

falsafasi, madaniyati va tibbiyotga oid bilimlari chuqur va mukammal bo‗lganini 

yaqqol namoyon etadi. 

